
Umsögn vegna skýrslunnar „Staða Grindavíkur og sviðsmyndir um 
hvernig Grindavík og samfélag Grindvíkinga verður árið 2035“1 

27. mars 2025 

Á fundi bæjarstjórnar Grindavíkur sem haldinn var 25. mars var til umræðu skýrsla Deloitte 
ráðgjafar sem unnin var að beiðni forsætisráðuneytisins. Skýrslan nefnist Staða Grindavíkur og 
sviðsmyndir um hvernig Grindavík og samfélag Grindvíkinga verður árið 2035. 

Bæjarstjórn telur tilefni til að veita umsögn um skýrsluna og setja um leið fram sínar áherslur um 
hvernig unnið verði að endurreisn Grindavíkur, með hliðsjón af niðurstöðum skýrslunnar. 
Jafnframt vísar bæjarstjórn til yfirlýsingar vegna áherslna ríkisstjórnarinnar varðandi málefni 
Grindavíkur, dags. 21. mars.2 

Samantekt úr umsögn 
Í þessari umsögn er áhersla lögð á mikilvægi þess að framkvæmdir við innviði stöðvist ekki á 
þessum tímapunkti. Það er nauðsynlegt að verja Grindavík og tryggja að innviðir haldist nothæfir, 
óháð því hvernig framtíðin spilast. En á sama tíma verðum við að muna að við erum að verja innviði 
til þess að viðhalda og byggja upp samfélag. Þess vegna þarf samfélagið að fá jafn mikið vægi í 
stefnumótun til framtíðar og fjárfestingar í mannvirkjum. 

Af þeim sviðsmyndum sem settar eru fram í skýrslu Deloitte er það einróma afstaða bæjarstjórnar 
að unnið verði á grundvelli Sviðsmyndar 1. Vinna þarf á grundvelli tímasettra og fjármagnaðra 
aðgerðaáætlana til að hraða því að Grindavík rísi sem fyrst úr öskustónni.  

Án vafa mun endurreisn gerast í skrefum. Bæjarstjórn leggur þó höfuðáherslu á að nýta næstu sex 
mánuði til þess að ráðast í sprunguviðgerðir og aðrar brýnar framkvæmdir til að tryggja öryggi í 
Grindavík. Frestun slíkra aðgerða um 1-2 ár mun hafa mjög neikvæð áhrif á samfélagið og 
atvinnulíf í Grindavík og minnka verulega líkur á að fjárfestingar hins opinbera endurheimtist. 

Mörg stærstu fyrirtækin í Grindavík, svo sem fiskeldisfyrirtækin, HS Orka, Bláa lónið og 
Grindavíkurhöfn, eru algerlega háð staðsetningu og þau geta ekki flutt starfsemi sína annað. Þá 
hafa forsvarsmenn stærstu útgerðar- og fiskvinnslufyrirtækjanna í Grindavík margoft lýst þvi yfir 
að þeir muni auka starfsemi sína í bæjarfélaginu í takt við minnkandi eldvirkni á svæðinu. Til þess 
að gera þeim það mögulegt þurfa stjórnvöld fyrst og fremst að passa upp á rekstrarhæfa og örugga 
veituinnviði svo að við missum þau ekki frá okkur.  

Til að styðja við frekari þróun í atvinnumálum er alger forsenda að þeim fjölgi sem búsettir eru í 
Grindavík. Ríkið hefur þegar fjárfest verulega í Grindavík, og því eru miklir hagsmunir undir. 
Bæjarstjórn telur nauðsynlegt að hverfa frá banni fasteignafélagsins Þórkötlu við gistingu, svo 
íbúar geti íhugað endurkomu í sínar fyrri eignir og tryggja þannig verðmæti þeirra. Vert er að minna 
á að búseta í grennd við vinnustað getur stuðlað að öryggi og lækkað slysatíðni.  

 
1 Stjórnarráðið. (2025, 17.mars). Staða Grindavíkur og sviðsmyndir um hvernig Grindavík og samfélag 
Grindvíkinga veður árið 2035.  Deloitte. 
2 Tíminn er dýrmætur – Hefjast þarf handa við endurreisn Grindavíkur 

https://www.stjornarradid.is/library/01--Frettatengt---myndir-og-skrar/FOR/Fylgiskjol-i-frett/Sta%C3%B0a%20Grindav%C3%ADkur%20og%20svi%C3%B0smyndir.pdf
https://www.stjornarradid.is/library/01--Frettatengt---myndir-og-skrar/FOR/Fylgiskjol-i-frett/Sta%C3%B0a%20Grindav%C3%ADkur%20og%20svi%C3%B0smyndir.pdf
https://www.grindavik.is/v/27534

Bæjarstjórn gerir verulegar athugasemdir við umfjöllun um rekstrarhæfi sveitarfélagsins og telur 
brýnt að sá hluti skýrslunnar fái vandaða umræðu. Það hlýtur að vera grundvallaratriði að rétt sé 
farið með staðreyndir og að ákvarðanir séu teknar á grundvelli réttra upplýsinga.   

Grindavíkurbær er reiðubúinn til að leggja sitt af mörkum til að einfalda stjórnsýslu og skýra 
ábyrgð á framkvæmd verkefna. Tillaga bæjarstjórnar er að gert verði samkomulag um að hraða 
innviðaframkvæmdum og skoðað verði að sveitarfélagið taki meiri ábyrgð á stýringu verkefna. 
Ákvarðanir um tímaás aðgerða ættu að taka mið af fyrirliggjandi mati vísindamanna um að 
goshrinu á Sundhnúksgígaröðinni ljúki innan skamms. Dráttur á sprunguviðgerðum myndi tefja 
áform um endurreisn bæjarins. 

Áfram er þörf á sterkri aðkomu ríkisins til að endurreisn samfélagsins í Grindavík takist. Það eru 
sameiginlegir hagsmunir ríkis og sveitarfélagsins að það markmið takist. 

Almennt um skýrsluna og horfur í Grindavík 

Heilt yfir er skýrslan vel unnin og í henni er mikið af gagnlegum upplýsingum. Sviðsmyndavinna er 
yfirgripsmeiri en dæmi eru um í sambærilegum verkefnum hér á landi. Bæjarstjórn hefði þó viljað 
eiga beina aðkomu að sviðsmyndagreiningu, til dæmis með þátttöku í vinnustofu þar sem farið 
var yfir drifkrafta sem geta haft áhrif á framtíð bæjarfélagsins. Hefði skýrslan verið send til 
yfirlestrar hefði verið tækifæri til að leiðrétta rangfærslur og ónákvæmni, sbr. ábendingar í viðauka 
varðandi umfjöllun um rekstrarhæfi sveitarfélagsins.  

Enn fremur er brýnt að Grindvíkingar sjálfir hafi raunverulega rödd í mótun framtíðarsýnar. Þeir 
hafa orðið fyrir fordæmalausum áföllum og bera með sér mikilvæga innsýn, reynslu og vonir sem 
ekki má horfa fram hjá. Til að vinna að réttlátri stefnumótun þarf að byggja á þátttökulýðræði, þar 
sem íbúar eru ekki aðeins viðtakendur ákvarðana heldur virkir þátttakendur í þeim. 

Í skýrslunni er mikil áhersla á Grindavík sem fjárhagslegt og innviðatengt verkefni, með tilheyrandi 
áherslu á kostnað, vátryggingar og tap. En Grindavík er samfélag fólks. Þar eru tengsl, saga og 
sjálfsmynd. Könnunin sýnir að vilji til að snúa aftur er til staðar, sérstaklega meðal ungs fólks. 
Engin greining er á því hvernig seigla samfélagsins getur verið grunnur að enduruppbyggingu. Því 
má telja að í skýrsluna skorti heildarsýn á samfélagið sem virkan þátttakanda í eigin framtíð, ekki 
bara viðtakanda stefnumótunar.3 

Reynsla Grindvíkinga á undanförnum mánuðum hefur þegar sýnt að samfélagið býr yfir verulegri 
félagslegri seiglu, hvort sem litið er til samstöðu íbúa, aðlögunarhæfni eða áframhaldandi 
reksturs og þjónustu. Þetta eru ekki tilviljanakennd viðbrögð heldur vitnisburður um sterkan 
samfélagsgrunn. Þessi seigla ætti að nýtast sem hornsteinn í endurreisn. Hún er ekki aðeins 
styrkleiki samfélagsins heldur raunveruleg auðlind sem hægt er að byggja á. Með því að virkja 
þessa eiginleika má skapa sjálfbæra og lífvænlega framtíð sem hvílir á sterkum grunni íbúanna 
sjálfra. 

Skýrslan dregur þó ágætlega fram að atvinnulífið í Grindavík hefur sýnt mikla seiglu á því 
hamfaraskeiði sem brátt er á enda. Líklega hefðu fáir spáð því í byrjun síðasta árs að vetrarvertíð 
ári síðar yrði jafn gjöful og nú er útlit fyrir. Kvóti hefur ekki verið seldur frá Grindavík og bærinn er 
því ennþá ein stærsta verstöð landsins þótt hluti starfsemi útgerðanna hafi tímabundið færst 

 
3 Sjá til hliðsjónar rannsóknina Seigla í kjölfar náttúruhamfara – Telma Halldórsdóttir (2020)  
https://www.byggdastofnun.is/static/files/Byggdarannsoknir/austurbru_seigla_sey_skyrsla_.pdf 

https://www.byggdastofnun.is/static/files/Byggdarannsoknir/austurbru_seigla_sey_skyrsla_.pdf

annað. Frekari jákvæð teikn eru þegar farin að sjást. Umsvif við Grindavíkurhöfn hafa aukist, 
sundlaugin er opin, bæjarskrifstofurnar eru komnar aftur til bæjarins, lagfæringar á 
grunnskólanum við Ásabraut eru í fullum gangi og stefnt er að því að opna tjaldsvæði bæjarins í 
vor. Þá eru uppi áform um viðgerðir á íþróttamannvirkjum, með von um að bæjarfélagið geti tekið 
á móti knattspyrnu- og körfuboltaleikjum í sumar og haust. 

Til að styðja við frekari þróun í atvinnumálum er alger forsenda að þeim fjölgi sem búsettir eru í 
Grindavík. Ríkið hefur þegar fjárfest verulega í Grindavík, og því eru miklir hagsmunir undir. 
Bæjarstjórn telur nauðsynlegt að hverfa frá banni fasteignafélagsins Þórkötlu við gistingu, svo 
íbúar geti íhugað endurkomu í sínar fyrri eignir og tryggja þannig verðmæti þeirra. Vert er að minna 
á að búseta í grennd við vinnustað getur stuðlað að öryggi og lækkað slysatíðni.  

Jafnframt þarf að leggja mikla áherslu á afhendingaröryggi veitna. Þótt mikill árangur hafi náðst 
við að halda veitu- og samgönguinnviðum starfhæfum liggur fyrir að fjárfesta þarf verulega í 
innviðum, til að tryggja hagsmuni alls samfélagsins á Suðurnesjum. Varðandi aðgerðir sem snúa 
beint að Grindavík hvetur Grindavíkurbær til þess að unnið verði markvisst áfram á grundvelli 
fyrirliggjandi aðgerðaáætlunar í veitumálum. 

Helstu athugasemdir við skýrsluna 

Tilefni er til að gera athugasemdir við umfjöllun á nokkrum stöðum í skýrslunni.  

Flókin stjórnsýsla 

Í skýrslunni eru nokkrar ábendingar um að flækjustig í stjórnsýslu geti verið til trafala við 
framkvæmd verkefna. Grindavíkurbær tekur undir mikilvægi þess að ábyrgð þarf að vera skýr en 
telur þó að flestu leyti hafa náðst mjög góð samvinna, ekki síst á milli sveitarfélagsins og 
Grindavíkurnefndar, um gerð og framkvæmd aðgerðaáætlana. Von sveitarfélagsins er að svo verði 
áfram, þrátt fyrir breytingar á skipan nefndarinnar. 

Leggja þarf enn meiri áherslu á að skýra verka- og kostnaðarskiptingu við framhald verkefnisins, 
með hliðsjón af ábendingum í skýrslunni. Markmið þarf að vera að nýta næstu sex mánuði til 
nauðsynlegra framkvæmda til að tryggja öryggi í Grindavík enda er vor- og sumartíminn 
hentugastur til framkvæmda eins og fram kemur á bls. 20. Miklu skiptir fyrir þá endurreisn 
bæjarins sem framundan er að íbúar og gestir upplifi sig örugga í bænum.  

Forgangsröðun aðgerða og mat á kostnaði við endurreisn 

Í skýrslu Deloitte kemur ekki fram afstaða til forgangsröðunar aðgerða til að koma samfélaginu í 
rekstrarhæft ástand. Mikilvægt er að yfirfara talnaefni um umfang aðgerða með þeim 
sérfræðingum sem best þekkja stöðuna. Tafla á bls. 12 um tjón á innviðum í Grindavík þarfnast 
t.a.m. rýni. Áætlað tjón á samgönguinnviðum er að líkindum metið of hátt. Tjónamat á 
hafnarmannvirkum er hátt en hafnarmannvirki eru rekstrarhæf og ekki endilega þörf á varanlegum 
endurbótum eða viðgerðum á allra næstu árum. Með slíkri nálgun lækka tölur sem raunverulega 
þarf til þess að hefja endurreisnina. Óhjákvæmilegt er að forgangsraða verkefnum og að 
einhverjar varanlegar viðgerðir bíði. 

Bærinn telur eðlilegt að framvæmdateymi sprunguverkefnis haldi áfram utan um allar 
sprunguviðgerðir, hvort heldur utan eða innan lóðar, til að tryggja að rétt og gott verklag sé á þeim 
viðgerðum. Tilefni er að líkindum til þess að ráðherrar fái kynningu teymisins á stöðu mála og 
bjóðum við þá hjartanlega velkomna til Grindavíkur. 



 
 

4 
 

Ákvarðanir um tímaás aðgerða ættu að taka mið af fyrirliggjandi mati vísindamanna um að 
goshrinu á Sundhnúksgígaröðinni ljúki innan skamms. Dráttur á sprunguviðgerðum myndi tefja 
áform um endurreisn bæjarins. Sama á við ef dráttur verður t.d. á niðurrifi altjónshúsa sem standa 
á sprungum. Mikilvægt er jafnframt að skýrsla sérfræðingahóps um náttúruvá með tilliti til 
aðalskipulags sveitarfélagsins liggi fyrir á næstu mánuðum. Á grundvelli hennar er mögulegt að 
móta frekari stefnu um skipulagsmál og uppbyggingu í Grindavík. 

Frekari jarðhræringar sem spáð er að geti orðið á Reykjanesskaga á næstu áratugum þurfa alls 
ekki að hafa áhrif á endurreisn Grindavíkur. Góð þekking er á eldvirkni á Reykjanesi. Vísindamenn 
eru almennt sammála um að flekahreyfingar, sem leitt hafa af sér eldgosahrinu, eru ekki líklegar 
til að valda slíkri atburðarás að nýju fyrr en sambærileg spenna hefur komið aftur í jarðskorpuna. 
Sú spenna safnast upp á árhundruðum og í tilfelli Sundhnjúksgígaraðarinnar gæti sá tími orðið 
mjög langur, jafnvel þúsundir ára. 

Tryggingamál 

Ábendingar sem snúa að vátryggingamálum þarfnast skoðunar og umræðu. Mögulegt er að 
stjórnvöld þurfi að stíga inn ef tryggingafélög verða ekki tilbúin til að veita vátryggingaþjónustu eftir 
að stjórnvöld lýsa því yfir að hamförum sé lokið, en á þetta er að sjálfsögðu ekki farið að reyna 
ennþá. Sama getur mögulega átt við um lánsfjármögnun.  

Stjórnvöld hafa hér möguleika á að líta til reynslu annarra þjóða af sambærilegum atburðum og 
mögulega nýta þekkingu sérfræðinga frá alþjóðastofnunum í þeim tilgangi að skapa umgjörð sem 
hentar aðstæðum í Grindavík. 

Færanleiki atvinnulífs og horfur í atvinnumálum 

Að áliti bæjarstjórnar er í skýrslunni gert of mikið úr því að það sé raunverulegur valkostur fyrir 
lykilfyrirtæki í sjávarútvegi að færa starfsemi sína frá Grindavík. Vissulega er sú hætta til staðar og 
slíkar ákvarðanir gætu haft mikil áhrif á atvinnustarfsemi í Grindavík. Fyrirtækin munu þó horfa til 
þess að mikill tími og kostnaður fylgir því að færa hátækni fiskvinnslu annað. Fyrirtæki sem hafa 
staðið af sér yfirstandandi náttúruhamfarir eru því líkleg til að vilja halda starfsemi þar áfram og 
stjórnvöld þurfa að haga ákvörðunum á þann hátt að þeim verði það mögulegt. 

Til frekari áréttingar skal tekið fram að mörg stærstu fyrirtækin í Grindavík, svo sem 
fiskeldisfyrirtækin, HS Orka, Bláa lónið og Grindavíkurhöfn eru algerlega háð staðsetingu og þau 
geta ekki flutt starfsemi sína annað. Þá hafa forsvarsmenn stærstu útgerðar- og 
fiskvinnslufyrirtækjanna í Grindavík margoft lýst þvi yfir að þeir muni auka starfsemi sína í 
bæjarfélaginu í takt við minnkandi eldvirkni á svæðinu. Til þess að gera þeim það mögulegt þurfa 
stjórnvöld fyrst og fremst að passa upp á rekstarhæfa og örugga veituinnviði svo að við missum 
þau ekki frá okkur.  

Aðgerðaleysi í sprunguviðgerðum og uppbyggingu og viðhaldi innviða í Grindavík mun klárlega 
skaða verkefnið bæði til skamms og lengri tíma. Ríki og sveitarfélög þurfa að vera samstiga um 
þau skilaboð sem send eru til íbúa og atvinnulífs. Vert er að minna á að ríkið fær hluta kostnaðar 
sem það leggur í verkefnið til baka í formi skattgreiðslna. Mögulegt ætti einnig að vera að sækja 
styrki erlendis frá til áframhaldandi uppbyggingar í Grindavík. 

Hér eru miklir hagsmunir í húfi því grindvíska hagkerfið hefur hingað til skapað um 3% af vergri 
þjóðarframleiðslu,  sem gerir 129 milljarða ÍSK árlega. Verðmætasköpun í bænum er þá 
einfaldlega að gefa 29 milljörðum meira en ríkið hefur fjárfest til þess að verja mannvirki og innviði 

í Grindavík ásamt uppkaupum á fasteignum. Augljóslega þjónar það hagsmunum ríkisins best að 
halda þessari miklu framleiðsluvél gangandi þrátt fyrir áföll. Hagsmunir Grindvíkinga og 
þjóðarbúsins fara því á endanum algerlega saman. 

Umfjöllun um rekstarhæfi Grindavíkurbæjar, bls. 28 

Umfjöllun á bls. 28 í skýrslunni þarfnast frekari skýringa og sætir orðalag þar raunar furðu. 
Fyrirsögn glærunnar gefur tilefni til umræðu. Í titli glærunnar felast meiri fullyrðingar en innistæða 
er fyrir, þótt mikilvægt sé að greina frekar hvaða möguleikar eru til staðar varðandi 
stjórnunarfyrirkomulag sveitarfélagsins:  

Grindavíkurbær er órekstrarhæfur vegna óvissu um tekjur og framtíð íbúabyggðar og 
atvinnurekstrar. Ákveða þarf framtíð sveitarfélagsins a.m.k. fyrir sveitarstjórnarkosningar 2026. 

Sumir punktar á síðunni eru mjög óskýrir, sbr. dæmi sem rakin eru í viðauka, og bera keim af 
upplýsingaóreiðu. Tilefni er til þess að vísa til umsagnar Grindavíkurbæjar um frumvarp um 
breytingu á lögum um tekjustofna sveitarfélaga og minnisblaðs innviðaráðuneytis um sama 
frumvarp á vef Alþingis.4 

Um sviðsmyndir Deloitte  

Á bls. 43 eru settar fram fjórar ólíkar sviðsmyndir. Vert er að undirstrika að hér er um mjög grófa 
nálgun að ræða, þar sem horft er til næstu tíu ára um mögulega þróun. Þó fram komi að 
sviðsmyndirnar séu ekki spár, virðist sem svo að margir Grindvíkingar upplifi þær sem slíkar. 
Framsetningin getur haft áhrif á ákvarðanatöku stjórnvalda, og þar með móta framtíð sem í raun 
væri hægt að stýra í aðra átt.  

Sviðsmyndirnar byggjast aðeins á tveimur ásum: efnahagsþróun og samhæfingu stjórnvalda. Það 
er takmarkandi. Félagslegir þættir eins og samfélagsauður, trú á framtíðina og tilfinningaleg tengsl 
við Grindavík skipta líka miklu máli. Án þeirra verður myndin flöt og of „tæknileg“. Ef við gleymum 
samfélaginu í allri tæknilegri greiningunni, gætum við, ómeðvitað, gengið frá þeirri framtíð sem 
íbúarnir enn vona að sé möguleg. Við þurfum að gæta þess að skýrslan verði ekki hluti af því að 
staðfesta þróun sem við höfum enn vald til að móta öðruvísi. Frekari sviðsmyndagreiningar er því 
líklega þörf, með breiðari aðkomu grindvísks samfélags að vinnunni.  

Fleiri sviðsmyndir kunna að koma til álita en að mati bæjarstjórnar ætti í öllum sviðsmyndum að 
gera ráð fyrir því að sjávarútvegur verði grunnstoð atvinnustarfsemi í bænum. Jafnframt eru mikil 
tækifæri til að þróa bæinn sem áfangastað fyrir ferðamenn. Á grundvelli þessara meginstoða mun 
með tímanum aftur skapast grundvöllur til fjölbreyttari atvinnustarfsemi en nú er í bænum.  

Til þess að ferðaþjónusta dafni í Grindavík þurfa stjórnvöld þó að skapa tryggara starfsumhverfi 
en raunin hefur verið undanfarna mánuði, þ.e. frá opnun bæjarins í október 2024. Langvarandi 
hættustig getur verið mjög íþyngjandi fyrir samfélagið og atvinnulíf í Grindavík og leiðbeiningar til 
ferðamanna um að dvöl í bænum sé hættulegri en t.d. dvöl í Svartsengi útilokar möguleika 
ferðaþjónustuaðila til eðlilegs rekstrar. 

Bæjarstjórn er meðvituð um að endurreisn eftir þær miklu hamfarir sem riðið hafa yfir Grindavík 
mun taka tíma. Á þessu stigi er óvissa um hvenær nægur grundvöllur skapast fyrir fjölbreyttari 

 
4 Slóð á umsögn Grindavíkurbæjar og minnisblað IRN er hér: Öll erindi í 98. máli: tekjustofnar sveitarfélaga 
| Erindi | Alþingi 

https://www.althingi.is/thingstorf/thingmalin/erindi/156/98/?ltg=156&mnr=98
https://www.althingi.is/thingstorf/thingmalin/erindi/156/98/?ltg=156&mnr=98

þjónustu sveitarfélagsins og fyrirtækja. Engin ástæða er til þess að ætla annað en að bæjarstjórn 
muni taka mið af ráðleggingum vísindamanna og stjórnvalda um opnun leik- og grunnskóla. 
Bæjarstjórn leggur samt mikla áherslu á að ákall Grindvíkinga er um að unnið verði eftir tímasettri 
áætlun þótt sú áætlun verði að vera nægilega sveigjanleg til að unnt verði að bregðast við ef 
aðstæður breytast. 

Skipulagsvinna er hafin með það að markmiði að gera bæinn meira aðlaðandi fyrir ferðamenn og 
skilgreina þau svæði sem ekki eru talin örugg til búsetu. Viðgerðir á sprungum hafa gengið vel og 
óörugg svæði eru nú afgirt. Það er hins vegar hvorki varanleg né ásættanleg lausn að hluti bæjarins 
verði áfram afgirtur með tilheyrandi kostnaði við öryggisgæslu og neikvæðri ásýnd. 

Í sl. viku voru kynntar niðurstöður jarðkönnunarverkefnisins. Þar kom fram að hverfandi líkur eru 
á því að viðgerðir og styrkingar á jarðgrunni Grindavíkur ónýtist við mögulega ókomna atburði ef 
rétt er að þeim staðið. Því eru ekki lengur haldbær rök fyrir því að stöðva eða fresta framkvæmdum 
við sprunguviðgerðir í bænum. Mikilvægt er að koma þessum framkvæmdum í öruggan farveg til 
að styrkja traust og auka tiltrú Grindvíkinga og atvinnulífs í Grindavík á framtíð Grindavíkur. Þannig 
verða gefin skýr skilaboð um að endurreisn bæjarins sé raunverulega hafin. Slíkt gæti einnig losað 
um þá milljarðatugi sem liggja í fasteignum í eigu Þórkötlu. 

Að þessu sögðu telur bæjarstjórn vart annað koma til álita en að vinna á grundvelli sviðsmyndar 
1. og að Grindavík rísi fljótt úr öskustónni. Opna þarf sem fyrst samtal á milli sveitarfélagsins og 
stjórnvalda um nánari útfærslu á aðgerðum til að vinna að framgangi þeirrar sviðsmyndar 

Tillögur um aðgerðir og fjármögnun 

Grindavíkurnefnd hefur á grundvelli laga nr. 40/2024 unnið aðgerðaáætlanir vegna brýnna 
verkefna í Grindavík. Í tengslum við þessa umsögn skiptir mestu að tryggja fjármögnun 
aðgerðaáætlana um innviðaframkvæmdir.  

Aðgerðaáætlun I, frá 5. júlí 2024, gerði ráð fyrir að kostnaður við framkvæmdir yrði 470 m.kr. en 
þar af yrði hlutdeild Grindavíkurbæjar 30 m.kr. Vert er að halda því til haga að þar er aðeins átt við 
beint fjárframlag bæjarins til að hefja verkefni á grundvelli aðgerðaáætlun. Því til viðbótar hefur 
komið umtalsvert vinnuframlag starfsmanna sveitarfélagsins. 

Vinnu við aðgerðaáætlun I er að stærstum hluta lokið. Umfang sprunguviðgerða hefur þó í 
nokkrum tilvikum reynst meira en áætlað var. Verkþættir sem samtals er áætlað að kosti um 60 
m.kr. hafa því frestast til næsta áfanga aðgerðaáætlunar. 

Fyrir liggja drög frá Grindavíkurbæ um aðgerðaáætlun II. Aðgerðaáætlunin byggist á greiningu frá 
framkvæmdateymi um mögulega forgangsröðun verkefna. Áætlaður kostnaður við 
aðgerðaáætlun II er 866 m.kr. Líkt og í aðgerðaáætlun I skiptist verkefnið í viðgerðir á opnum 
svæðum, götum og lóðum í þéttbýlinu í Grindavík: 

Verkefni vegna viðgerða á áhættusömustu stöðum eru áætluð 29% af heildarkostnaði og næsti 
hættuflokkur (rauður) er 60% áætlaðs kostnaðar. 

Bæjarstjórn telur mikilvægt að hefja nú þegar undirbúning framkvæmda í aðgerðaáætlun II þannig 
að hægt verði að nýta sumarið til framkvæmda. Til að unnt verði að hefja útboðsferli þarf að liggja 
fyrir niðurstaða um fjármögnun. Mögulegt er að forgangsraða framkvæmdum eftir mikilvægi, en 
öll verkefni í aðgerðaáætlun II ásamt aðgerðum sem hafa frestast í aðgerðaáætlun I hafa það 
markmið að tryggja öryggi almennings. 

Vænleg leið til að flýta fyrir aðgerðum er að gert verði samkomulag milli framkvæmdanefndar 
vegna jarðhræringa í Grindavík og Grindavíkurbæjar um að bærinn taki að sér framkvæmd 
verkefna gegn framlagi úr ríkissjóði yfir tiltekið tímabil eftir því hvernig verkefnið verði hlutað niður. 
Slíkt samkomulag og aðgerðaáætlun á grundvelli þess þurfa að bjóða upp á sveigjanleika þannig  
að hægt verði að forgangsraða aðgerðum í takt við þróun verkefnisins í heild.  

Byrja þyrfti á að ganga strax frá þeim sprungum sem eru hættulegastar og tryggja betur svæði sem 
bíða. Með frágangi sprungna losnar um girðingar þar, sem hægt er að nýta til að tryggja aðra staði 
sem gengið verði frá síðar enn betur. Samkomulag við Grindavíkurnefnd ætti að taka mið af þeim 
forsendum sem fram koma í sviðsmyndagreiningu Deloitte ásamt þeim sjónarmiðum sem reifuð 
hafa verið í þessari umsögn. Til mikils er að vinna að hefja endurreisn bæjarins sem fyrst, hvort 
sem litið er til samfélagslegra eða efnahagslegra sjónarmiða. 

 

Umsögnin er send til forsætisráðuneytisins og framkvæmdanefndar vegna jarðhræringa í 
Grindavík. Hún verður jafnframt send til Alþingis, Sambands íslenskra sveitarfélaga, 
Sambands sveitarfélaga á Suðurnesjum, Ríkislögreglustjóra og Lögreglustjórans á 
Suðurnesjum, auk fleiri aðila. 

 

Sjá viðauka við umsögnina á næstu síðu. 

  

Forgangur Skýring/svæði Samtals
Fjólublátt Sérstaklega hættulegt 215.400.000 kr
Rautt Hættulegt 450.900.000 kr
Gult Lítið hættulegt 87.200.000 kr
Verkstjórn/eftirlit 5% 37.675.000 kr
Ófyrirséð 10% 75.350.000 kr

Samtals 866.525.000 kr

Viðauki við umsögn: Ábendingar við bls. 28 um rekstrarhæfi sveitarfélagsins 

Eins og áður er komið fram er Grindavíkurbær sérstaklega ósáttur við umfjöllun á bls. 28 í skýrslu 
Deloitte. Ef bærinn hefði fengið skýrsluna til yfirlestrar áður en hún var birt hefði verið mögulegt 
að leiðrétta ónákvæmni og jafnvel rangfærslur sem þar koma fram sem varða rekstrargrundvöll 
sveitarfélagsins, rétt íbúa til að eiga áfram lögheimili í Grindavík og fleiri atriði sem skipta máli fyrir 
umræðu um sviðsmyndir í skýrslunni. Hér eru rakin helstu atriði sem gerð er athugasemd við. 

Dæmi 1: 

✓ Stjórnskipulag Grindavíkur er nokkuð flókið og óljós mörk milli bæjarstjórnar, 
Grindavíkurnefndar og ýmissa annarra nefnda og ráða stjórnkerfis. 

Tæplega er hér átt við að stjórnskipulag sveitarfélagsins sé flókið, því fastanefndum var 
fækkað á sl. ári til að bregðast við breyttum aðstæðum, auka skilvirkni og draga úr kostnaði. 
Jafnframt var starfsfólki fækkað verulega með hópuppsögn í júní sl. og frekari uppsagnir hafa 
orðið síðan þá. Því hlýtur frekar að vera átt við að verkaskiptingum milli Grindavíkurnefndar og 
annarra ríkisaðila sé ekki nægilega skýr. Grindavíkurbær er tilbúinn að vinna að því, í góðri 
samvinnu við fulltrúa ríkisins, að einfalda verkaskiptingu og finna leiðir til að lækka kostnað við 
framkvæmd verkefna. 

Dæmi 2: 

✓ Stjórnsýsla og rekstur Grindavíkurbæjar þarf að taka mið af því að eðlilegt samfélag er ekki 
til staðar í Grindavík.  

✓ Óbreyttar forsendur stjórnsýslu og rekstrar Grindavíkurbæjar eru frestun á vandamáli sem 
þarf að taka á. 

✓ Grindavík í dag er ekki í stöðu til að gegna skyldum sveitarfélags og því þarf að breyta. 
Bæjarstjórnarkosningar í bæ þar sem fáir búa en margir hafa kjörgengi er á skjön við það 
sem eðlilegt er.  

✓ Nauðsynlegum innviðum verður ekki viðhaldið með tekjum Grindavíkurbæjar nema ekki 
dragi frekar úr lögheimilisskráningu þeirra sem ekki búa í Grindavík.  

✓ Varhugavert er að tekjuáætlanir Grindavíkurbæjar byggi á röngum lögheimilisskráningum, 
þó að forsendur geri ráð fyrir að þeim fækki frá því sem nú er. 

✓ Því fyrr sem stjórnsýsla í Grindavík tekur mið af stöðunni og væntingum til stöðu næstu 
mánaða og ára, því betra. 

Þörf er á frekari skýringum á fullyrðingum sem snúa að því að Grindavíkurbær hafi ekki tekið 
mið af breyttum forsendum í rekstri sínum. Skýrsluhöfundar voru upplýstir um forsendur 
fjárhagsáætlunar 2025 og þriggja ára áætlunar, ásamt breytingum sem orðið hafa á 
starfsmannafjölda og verkefnum sem sveitarfélagið sinnir. Textanum að ofan er því að 
stærstum hluta mótmælt harðlega. 

Hér er jafnframt ýjað að því að hluti þeirra sem skráðir eru með lögheimili í Grindavík eigi ekki 
rétt á því samkvæmt lögum. Tilefni er til að árétta að sú er alls ekki raunin.  

Bærinn fylgist mjög grannt með íbúaþróun og gerir ráð fyrir því í áætlunum að íbúum muni 
áfram fækka. Tryggð Grindvíkinga við bæinn sinn hefur raunar reynst meiri en gert var ráð fyrir 
í fjárhagsáætlun 2024. Þrátt fyrir mikla óvissu í áætlanagerð hefur rekstur sveitarfélagsins í 

meginatriðum gengið vel. Fullyrðingar um annað fela í sér vantraust í garð stjórnenda 
sveitarfélagsins og ráðgjafa um fjármál sveitarfélagsins, sem skipaður var af innviðaráðherra 
á grundvelli samkomulags sem undirritað var í febrúar 2024.  

Á þessu stigi er að sjálfsögðu ótímabært að fullyrða nokkuð um fjölda þeirra sem verða á 
kjörskrá og þá jafnframt kjörgengir í sveitarstjórnarkosningum eftir rúmt ár. Von bæjarstjórnar 
er vitaskuld sú að endurreisn verði að einhverju leyti hafin fyrir þann tíma.  

Á bls. 27 í skýrslunni er fjallað um niðurstöður könnunar á afstöðu íbúa til þess að snúa aftur 
til Grindavíkur. Mikilvægt er að rýna niðurstöðurnar betur og einnig að kanna reglulega, eftir 
því sem verkefninu vindur áfram, hvernig viðhorf þróast. 

Dæmi 3: 

✓ Festu þarf að auka í forgangsröðun framkvæmda. Grindavíkurbær hugar að mörgum 
verkefnum sem miða við að ýmsar ákvarðanir um byggð í Grindavík sem hafa ekki verið 
teknar hafi verið teknar.  

Afar óljóst er hvað hér er átt við og brýn þörf á frekari skýringum frá skýrsluhöfundum. 

 


